
Макалада философиядагы негизги категориялар бол-

гон убакыт, мезгил түшүнүктөрү акын Сүйүнбай Эралиев-

дин поэзиясында кандай даражада жана кандай чагылды-

рылганы, сүрөткердин бул категорияларды көркөм сөздүн 

жардамы менен туюндуруудагы чеберчилиги талдоого 

алынган. Акындын философиялык темадагы лирикасы  өзү 

абдан кеңири спектрде жазылган. Анын лирикаларын 

шарттуу түрдө гана махабат, пейзаждык деп бөлүнгөн 

менен дээрлик ар бир ыры локанизмге сугарылган. Макала-

да анын кыргыз адабиятынын айлампасынан чыгып,   кошу-

на жана тектеш элдер адабияттын алкагындагы тааны-

мал акын-жазуучулар менен окшоштуктары, байланышы 

тууралуу деп кеп болот. Ушул өзгөчөлүгү менен Сүйүнбай 

Эралиев КМШ элдеринин адабиятында орду бар акын ка-

тары тарыхта калды. Элдик чыгармачылыктан азыкта-

нып, элдин, ар бир адамдын дилинде жашаган маселелерди 

көркөм сөздүн жардамы менен ачып берүүгө аракеттенген 

акын С.Эралиевдин поэзиясындагы жеткилең иштелген 

темалардын  бири - убакыт, мезгил тематикасы. Дал ушул 

тематиканын үстүндө иштөө аркылуу акын өз чыгарма-

чылыгынын жаңы кырларын ача алган десек болот. Андык-

тан бир топ ырлар жазылып, бирок, аз иликтенген акын-

дын бул темадагы лирикасы дагы бир топ илимий эмгек-

терге негиз болмокчу.  

Негизги сөздөр:  акын, тематика, убакыт, мезгил, көз 

ирмем, түбөлүктүүлүк, өмүр, адам, коом, философия. 

В статье проанализированы основные категории фи-

лософии – понятия времени и периода и в какой степени они 

отбражены в поэзии поэта Суйунбая Эралиева,а также  

мастерство художника в формулировании этих категорий 

с помощью художественного слова. Сама лирика поэта на 

философские темы написана в очень широком спектре. Его 

лирика условно разделена на любовную, пейзажную, почти 

каждая песня пронизана локанизмом, что говорит о его 

сходстве и связи с известными поэтами-писателями в рам-

ках литературы соседних и сопредельных народов. С этой 

особенностью Суйунбай Эралиев вошел в историю как 

поэт, имеющий место в литературе народов СНГ. Пи-

таясь народным творчеством, народная религия старае-

тся с помощью художественного слова раскрывать вопро-

сы, которые есть в языке каждого человека. Одна из самых 

актуальных тем в поэзии Эралиева – тематика времени. 

Именно благодаря работе над этой тематикой поэт смог 

раскрыть новые грани своего творчества. Поэтому многие 

песни, но мало изученная лирика поэта на эту тему послу-

жила бы основой для многих научных трудов. 

Ключевые слова: поэт, тематика, время, период, 

мгновение, вечность, жизнь, человек, обшество, филосо-

фия. 

The article analyzes the main categories of philosophy-the 

concepts of time and period, and to what extent they are 

reflected in the poetry of the poet Suyunbay Eraliev,as well as 

the artist's skill in formulating these categories with the help of 

an artistic word. The poet's own lyrics on philosophical topics 

are written in a very wide range. His lyrics are conventionally 

divided into love, landscape, almost every song is permeated 

with localism, which indicates his similarity and connection with 

famous poets and writers in the literature of neighboring and 

neighboring peoples. With this feature, Suyunbai Eraliev went 

down in history as a poet who has a place in the literature of the 

CIS peoples. Feeding on folk art, folk religion tries to use the 

artistic word to reveal the questions that are in the language of 

every person. One of the most topical themes in Eraliev's poetry 

is the theme of time. It is thanks to the work on this subject that 

the poet was able to reveal new facets of his creativity. 

Therefore, many songs, but little studied lyrics of the poet on this 

topic would serve as the basis for many scientific works. 

Key words: poet, subject, time, period, moment, eternity, 

life, man, society, philosophy. 

Орус акыны А.Блоктун айтканы боюнча «Акын- 

гармониянын уулу. Ар бир акынга дүйнөлүк мада-

нияттан айтарлык роль берилген» [4, 71-б.]. Аны ме-

нен катар акынга 3 чоң вазыйпа ыйгарат:  

1. Үндөрдү алардын табигый башталмасы жок 

стихиясынан ажырата алуу; 

2. Ошол үн-тыбыштарга үндөшүү жаратуу менен 

форма берүү; 

3. Жаралган  үндөштүк менен гармонияны адам 

жан дүйнөсүнө кийире алуу; 

Айтууга жеңил, саноого так болгон бул 3 мил-

детти аткаруу ар кимдин шыбагасына жазылбаган 

нерсе, башкача айтканда, жаратмандыкка ээ болгон 

адамдар гана акын деген атка татыктуу болушат. 

Анан, албетте, мунун баарын кылдат аткаруу үчүн 

акындык жүрөккө ээ болуп акындык тагдыр күтүшү 

керек. Менимче,  ушул талаптын мейкининен туруп 

караганда, кыргыз профессионал адабиятында Касым 

Тыныстанов, Жоомарт Бөкөнбаев,  Жусуп Турусбе-

ков, Мукай Элебаевдерге улай эле Алыкулдун айке-

линин айланасында жандуу жүгүргөн ырлары элес-

тейт. Андан баа берип көздөп сапар уласак, адам се-

зимине ыйман ыроолоткон чоң пейзажист калемгер 

С.Эралиев көзгө урунат. 

С.Эралиевдин «Ысык-Көл менен сүйлөшүү» ат-

туу бир ырынан  мындай саптарды окуйбуз. 

Бир убак Тоң айылында Жоомарт жүрдү - 

Сен курду толкуур эле  түрдүү-түрдүү. 

Көп жаты Чолпон-Ата бойлорунда, 

Алыкул – сенче терең, сенче сүрдүү. 

Акындар: Жусуп дагы, Мукай дагы  

Бирге өтүп бир айлары, бир жайлары, 

Сенин бул жара чапчыган жээгиң менен, 

Жылкыдай дүбүрттөрүн ыр айдады. 

Мен сага – ыйык сүйгөн бир жериме, 

Мекеге эл аккандай илгериде 

Сендеги биздин ырдын «пирлерине» [8, 111-б.]. 

Аталган акындарды «биздин ырдын пирлери» 

дешинде чоң маани бар. Алар ашкере талант, акын-

дык оригиналдуулугу менен кыргыз поэзиянын ал-

дыңкы катарынан орун алып, С.Эралиев сыяктуу жаш 

калемдерге өзгөчө таасир көрсөтүшкөнү көрүнүп 

турат. 

Албетте, биринчи аталган акындар жөнүндө или-

мий иликтөө жана адабий сын макалалар бир топ, ал 

эми биз, орус ал аркылуу батыш адабиятына чабыт-

тап, Межелайтес менен типтеш болуп, бул жагынан 

Чыгыш адабиятындагы классиктер, Фирдоуси менен 

Саади акындардын ойлорун, гуманизмин улаган, бал-

ким чабытынын кенендигинен, балким, карапайым 

эмес, эстетикага бай поэзиясынан уламбы көпчүлүк 

арасында азыраак таралган акын – С.Эралиевдин чы-

гармачылыгана назар таштайлы. Эгерде кыргыздын 

нукура жашоосун тааныш үчүн «Манасты» окуш ке-

рек болгондой же өткөн кылымдын 40-70-жылдары-

нын реалдуу картинасын көрүү зарыл болсо, Ч.Айт-

матов жардамчы болгон сымал, элибиздин ак сөөк 

жана бай фантазиясына сугарылган кеё пейил, то-

леранттуу жан дүйнөсүн жакындан таанууда Сүйүн-

бай Эралиев – табылга. Анткени ал өзү – кыргыз жан 

дүйнөсүнүн «гефести» – устакери. 

Улуу В.Белинскийдин «Пушкиндин музасы 

андан мурдагы акындардын чыгармалары менен даяр-

далган жана тарбияланган» - деген акылман сөзүн 

эске тутсак, таланттуу акын Эралиевдин «жаңычыл-

дыгы» деле жок жерден чыккан кокустук эмес. Топу-

раксыз жалама таштын бетине чөп чыкпаган сыңары 

эле ар кандай жаңы нерсе анын пайда болушун шарт-

таган негизи жок жалаңдан өзү жаралбастыгы бештен 

белгилүү. 

Традициялуу элдик поэзиянын мыкты үлгүлөрү 

жана кыргыз, казак акындарынын чыгармалары – 

ушул эки традиция С.Эралиевдин поэтикалык дүйнө-

сүнүн ачылышы жана калыптанышына негизги булак 

болгондугун белгилейт адабиятчы С.Жигитов. Ушул 

эле ойдун дилилин дагы ачыгыраак акындын өз оозу-

нан угабыз. 

 «В своем творчестве, - деп жазат С.Эралиев 

1967-жылы «Дружба народов» журналынын редак-

циясынын суроолоруна берген жообунда, - “я, киргиз-

ский поэт, в первую очеред опираюсь на традиции 

своей национальной художественный культуры. Да, 

иначе и не может быть. Иначе я не мог быть поэтом. 

Народная поэзия и в первую очередь народный эпос 

является тем источником, из которого я пригорошня-

ми черпаю вдохноведение, порожаюсь всегда объе-

менности философской глубине мыслей «Манаса», 

«Кедейкана», «Кожожаша», «Саринжи-Бокоя». Судь-

ба народа, мечта о народном счастье построенном 

собственными руками, пафос величия человека, раз-

думья о его предназначении - вот что делают подлин-

но народные поэтические произведения бессмертны-

ми учебниками жизни» - деп белгилейт [5, 67-б.]. 

«Чындыгында эле элдик көркөм байлыкты, ада-

бий салттарды тереңине жете үйрөнүгөө, алардын ий-

кемдүү, мыкты жактарын өздөштүрүүгө жана эстети-

калык тажрыйбасын өзүнө сиңирүүгө ар бир эле акын 

милдеттүү. Ансыз акын болуп элге татыктуу чыгарма 

жаратам деп аракет кылуу керегеси жок үй тигем деп 

түндүк көтөрүү менен барабар» - деп окумуштуу 

Кутубек Оморкуловдун айтканы бар [8, 36-б.]. 

Ошентип, Элдик чыгармачылыктан азыктанып, 

элдин, ар бир адамдын дилинде жашаган маселелерди 

көркөм сөздүн жардамы менен ачып берүүгө аракет-

тенген акын С.Эралиевдин поэзиясындагы жеткиле-

ңиштелген темалардын бири – убакыт, мезгил темати-

касы. Дал ушул тематиканын үстүндө иштөө аркылуу 

акын өз чыгармачылыгынын жаңы кырларын ача ал-

ган десек болот. 

Көз ирмем – бар менен жок кошулганы, 

Көз ирмем учту кетти, угуп турчу. 

Белгисиз андан ары эмне бары  

Бирок ал – кылымдардын уюткусу («Көз ир-

мем»). 

 Совет доорунун белгилүү акыны Э.Межелайтес-

тин ырларындагы майдадан маанилүүнү таба билген, 

б.а. улуттуктан дүйнөлүккө умтулган поэтикалык 

жөндөмдүүлүгү туурасында окумуштуу В.Симонов 

белгилегендей, «анын ырлары – билгичтиктин топ-

томдоруна окшош». Сүйүнбай Эралиевдин ырларына 

да мүнөздүү болгон ушундай табият ХХ к. 70-жылда-

рында батыш поэзиясынын таасири менен максима-

лизмге умтулган креативдүү поэзияга ыктаган учур-

ларын да көбүрөөк байкалат. Бул анын чыгармачылы-

гында кылымдар калыптанган кыргыз дүйнө таанымы 

менен батыштын глобалдашууга таштаган алгачкы 

мезгилдерине дал келет. Мында жер, күнүмдүк тур-

муш, айтыла келген темалардан качып, тилине, жы-

нысына карабай бүт дүйнө элине тиешелүү чакырык-

тар менен чыгууну каалаган чоң агым жана жоопкер-

чилик болгон. Чынында ушул ыр саптарын окуп олту-

руп, «жатсаң уйкуң канбаган түн кыскарган, кылсаң 

жумуш бүтпөгөн күн кыскарган» мезгилдин келээрин 

бозомук айткан менен даана болжолдогон ушул күн-

дөрдө, «убакыт – табылгыс», «убакыт дайыма таң-

сык», «убакыт – акча» деген мыйзамдуу кабылданган 

ушул күндөрдүн үнүнө окшош. Мынакей, кичинекей 

көз ирмем деп олтуруп, ар бир мүнөт баалуу экенди-

гин сезбей, «кайран гана өмүрлөр», «сая кеткен уба-

кыт» деген өкүнүчтөрдү акындардын ыр саптарынан 

окуп жүрөбүз. 

Ал эми ошол убакыт, анын тездигинин мерчеми 

болгон көз ирмем кылымдын уюткусу экендиги туу-

ралуу ой акында мындайча берилген: 

Көз ирмем: Учур, Азыр, Ушул замат 

Ал, мүмкүн, ылдам секунд сезимдерден. 

Мен аны жаткандыгым даңазалап, 

Жаралгам өзүм дагы көз ирмемден 

Демейде, ырдын күчтүүлүгү аны чечмелегенде 

өзүнө бир ынаным таап, ошол эле мезгилде окурман-

ды ой-чабытын оболото алгандыгында болот.  

С.Эралиевдин жөнөкөй көз ирмемдин сөз жеткис 

татаалдыгына таазим этип жараткан бул саптарды 

окуганда дал ошондой сезимдер болот. Айталы, уба-

кыттын токтобос, күтпөс, экендигин баарыбыз эле 

билип, бирок, анын баркына жете бербеген табияты-

бызды купуя туюндуруу менен, акын анын алдындагы 

алсыздык менен жоопкерчилигибизди айтып ойготуп 

жатканын бир окуганда ажырымдоо жеңил эмес. Бул 

ырды Сүйүнбай акын өзүнүн адегендеги фольклор-

дук, андан кийинки орус адабиятынын же батыш ада-

биятынын таасир стили эмес, Орто кылымдагы 

Чыгыш адабиятынын классиктери болгон Мең менен 

Басёнун чебер ыкмасына (хокку) жакындатып, уба-

кытты «Учур, Азыр, Ушул замат!» деген ар бирин 

күндөп чечмелөөгө боло турган түшүнүктөр менен 

ырдайт. Бирок, ырдын пафосу «жаралгам өзүм дагы 

көз ирмемден» деген анча-мынча адам сугунса дароо 

сиңире албачу ой менен берген учурда андан бетер кө-

төрүлөт. Бул айкаштан сөз менен башталып, «ырга 

айланып түгөнүүнү» каалаган акын өмүрүнүн толгон- 

токой көз ирмемдерин иликтөөгө болот. Чынында, ар 

бирибиздин тагдыр-табылгабыз, кээде бирөөлөр там-

шанып даңазалаган өмүрлөр да тарыхтын «көз ирме-

ми» гана. Бул жердеги ойлор А.Осмоновдун өмүрдүн 

кыскалыгын үшкүрө айтып, жатка айтылган айтымга 

айланган: 

«Өмүр чиркин бир тамшаным нерсе экен, 

 Кант жедимби, бал жедимби билбейм» деген 

саптарынын синонимдүү варианты. Албетте, буга 

чейин айтылып кеткендей, Сүйүнбай Эралиевдин чы-

гармачылыгында А.Осмоновдун таасири абдан чоң. 

Ал түгүл, Ысык-Көл, Мекен темасында жазылган бир 

катар ырларында анын күчтүү таасирин жазгырбай 

байкоого болот. Бирок ушул «Көз ирмем» ырында 

тууроо, таасирленүү эмес, типология, тек ойлордун, 

дүйнө кабылдоонун жакындыгы деп айтууга негиз 

бар.  

Индия жазуучусу Рабиндранат Тагордун “Кру-

шение” романында аялдын үй-бүлө үчүн туруктуу-

лугу, берилген сезимдери, кол тийгис тазалыгы даңа-

заланып, чыгыш дүйнөсүндө алгачкылардан болуп 

“Нобель” сыйлыгына арзыптыр. Бир нече жылдар соң 

япон жазуучусу Ясунари Кавабатонун “Миң канаттуу 

турна” романында Юкиконун дал ошондой аял ката-

ры асыл сапаттары ачылып берилип, аялзатынын 

коомдогу орду баары бир жакшы жубай, ал аркылуу 

эне болмогунда экендигин астейдил ачып бергени ба-

тыш дүйнөсүндө жакшы баага ээ болуп, кайра эле 

ошол сыйлыкка арзыптыр. Албетте, бул эки жазуучу 

бирин-бири окуп таасирленди деп айтуу негизсиз. 

Маалыматы болгон күндө да бири инди аялынын, 

бири япон айымынын моралдык-психологиясын ач-

канда чыныгы көөдөндө баккан идеясы бышып, 

реалисттик мүнөздө ачылганын байкоо кыйын эмес. 

Анын сынарындай, С.Эралиевдин ырларындагы адам 

тууралуу ойлору кайсы бир акын-жазуучунун чыгар-

масына жакын болсо, аны да табийгый үндөштүк, т.а., 

ойлоо манерасынын окшоштугу катары баалоого бо-

лот. “Маселен, С. Эралиевдин чечмелөөсүндө дүйнө-

дөгү эң кубаттуу, эч кимге майышпас, алп күч бул – 

Мезгил Дарагы. Калган бардык жан-жаныбарлар, зат-

тар, адамдар жана адамзат – анын албан-албан шак-

бутагы. Ал эми ушулардын ичинен түзүүчү адам, ин-

санат–бүлүндүргүч кесир инсан эмес, мейкиндик ме-

нен мезгилге тирүү көпүрө” - деп философ-илимпоз 

Кадырбек Матиев акындын көздөгөн ой максатын 

айкын белгилеген [1, 112-б.] 

Убакыт, мезгил темасындагы ырлардын баары-

сын эле жашоонун улуулугун, баасын үйрөткөн, ар 

бир нерсени бийиктиктен карагандай маанайын мора-

лит катары баалап калган учурлар (Б.Маленов) да бо-

луп жүргөн.  Бирок, акында андай эмес, реалист, фи-

лософ катары кабылдоо туура болчудай: 

    Дүйнө тынбай өзгөрөт, 

    Бирде толкуп бир токтоп. 

    Толот кайра бөксөрөт, 

    Бирде тапса, бир жоктоп. 

    Кээде кылга илинет, 

    Коркунуч да коболоң. 

    Кайдан келет ким билет? 

    Жерден балким Ободон... 

    Барат учуп жер шаары, 

    Мейкиндиктин чаңында. 

    Мындан ары жашаары , 

    Күмөн окшоп анын да [10, 142-б.]. 

  Советтик доордун кайнаган идеологиясынын 

басымы болуп турган тээ 1980-ж. эле С.Эралиев акын-

дын заманчыл акындардын санаттарын улаган ушун-

дай ыр түрмөктөрү жарык көргөнүн эске алганда, аны 

акын-реалист деп айтууга негиз бар. Биздин оюбузча, 

Сүйүнбай Эралиевдин өзүнө катуу, өзгөгө жумшак, 

жандууга дилгир, “дүкүйгөн философиясы” – анын 

өзгөрүлбөс багыты. Анткени акындын поэзиясы ме-

нен адам турмушу ажырым калган нерселер эмес. Бир 

эле кыргыз турмушу эмес, дегеле, адамзаттын мезгил 

жана мейкиндик философиясы анын чыгармачылы-

гында бир жаралып, токтогон көрүнүш эмес, бүтпөс 

темага айланган.  

Ушундан улам акындын өмүр темасындагы ли-

рикасына азын-оолак кайрыла кетүүнүн зарылдыгы 

бар. С.Эралиев учун бул тема да ыйык! Анын бир ка-

тар ырларында адамдын жашоосунун кыскалыгы, 

өмүр билинбей акырын уурдала бере тургандыгына 

арман кылуу мотиви бир топ күчтүү берилген:  

Бара жатсам даракта  

Жалбыракты саргайган  

Таштайт бутум тарапка, 

Шамал жулуп ар кайдан. 

Барган сайын аз калып, 

Барат биздин мөөнөт да. 

Минтип жерди жазданып, 

Жатканга да көнөт да [10, 70-б.]. 

Шамал айдап, бутактан жулунган сары жалбы-

рак жерде тепселип калды. Адам өмүрү табияттын 

ошол бир кичинекей үзүмүнө окшоштурулат. Антке-

ни лирикалык каарманды буйдамга келтирбей, «жо-

моктогу бууданга окшоп», күндөр улам алдыга сүй-

рөйт. Бирок ал жашагысы келет, бул турмуштун кы-

зыгын дагы көп-көп көргөнгө куштар: 

Чогулсак сөз талашып күү-күү этип, 

Жөн эле чечекей чеч, көңүл курсант. 

А бирок кетип барат өмүр өтүп, 

Аттиң ай, көпкө чогуу жүрө турсак [10, 69-б.] 

Адам – табияттын бир кичинекей бөлүгү.  

Ал анын бийик мыйзамдарына баш иет: 

Жол – дүйнө, турган дайым күрү-күүдө, 

Шарактап аркы-терки турмуш көчүп. 

Жер болсо тегирменче жүгүрүүдө, 

Үстүндө өмүр жылт-жулт этип күйүп-өчүп [10, 

164-б.]. 

Турмуш дайым көч үстүндө, жол жүрүүдө.  

Өмүр – бирде күйүп, бирде өчүп (б.а. бири кетип, 

бири келип) турган тынымсыз кыймыл. Жаратылыш-

тын мына ушул күчтүү мыйзамынын алдында адам 

баласы алсыз бир бечара, байкуш болуп калат. Акын 

С.Эралиевдин философиялык лирикасындагы мезгил, 

убакыт тематикасы дал ушул лейтмотивге ээ деп 

жыйынтык чыгарсак болот. 

